
Slobodno vrijeme vašeg 
djeteta je važno
INFORMACIJE O RADU PRODUŽENOG BORAVKA

Produženi boravak  
postoji za vaše dijete
Kao roditelj, vi ste najbliži djetetu. Zato je važno da osoblju i direk-
toru škole iznesete svoje mišljenje o, na primjer, aktivnostima, veli-
čini i sastavu dječjih grupa i o tome kako je vaše dijete primljeno. 
Ako osoblje i direktora škole upoznate sa svojim mišljenjem, omo-
gućićete im da vašem djetetu lakše pruže ono što mu je potrebno.

Da biste imali mogućnost da sudjelujete i utičete, potrebno je da 
znate kako je zamišljen rad produženog boravka. 



Koji propisi uređuju  
produženi boravak?
Produženi boravak je uređen Zakonom o školstvu. U Zakonu se navodi 
da dječje grupe moraju imati pogodan sastav i veličinu, da prostorije 
moraju biti svrsishodne, tj. prilagođene dječjoj grupi i specifičnom radu 
produženog boravka te da u radu treba polaziti od potreba svakog 
pojedinog djeteta. Osoblje mora imati takvu stručnu spremu i iskustvo 
da potrebe djeteta za brigom i kvalitetnim pedagoškim radom mogu biti 
zadovoljene. 

Obaveza produženog boravka je također da primjenjuje nastavni plan 
koji je donijela vlada. Riječ je o istom onom nastavnom planu koji 
važi i za predškolski razred i obaveznu školu. On sadrži formulacije o 
zajedničkim vrijednostima u našem društvu i o ciljevima i zadacima koji 
su postavljeni pred školu i produženi boravak. Čitajući nastavni plan 
možete saznati i šta se očekuje i zahtijeva od vas kao roditelja.  

Švedske općine imaju obavezu da svoj školskoj djeci do 12 godina 
starosti ponude produženi boravak. Za djecu uzrasta od 10 do 12 
godina mogu postojati slobodne aktivnosti otvorenog tipa gdje se  
ne vrši upis djece. One su bazirane na dobrovoljnosti i predstavljaju 
alternativu namijenjenu djeci koja nemaju onu potrebu za brigom i  
nadzorom koja postoji u produženom boravku.  



Nadležni organ (općina ili vlasnik produženog boravka, ako je riječ 
o privatnom produženom boravku) je odgovoran da vodi računa  
da osoblje planira, prati i ocjenjuje rad produženog boravka.  
Kontaktirajte produženi boravak kako biste saznali kako vi kao 
roditelj i vaše dijete možete sudjelovati u tom ocjenjivanju. 

Osmišljeno slobodno vrijeme  
i podrška dječjem razvoju 
Prema Zakonu o školstvu, zadatak produženog boravka je da djeci 
ponudi osmišljeno slobodno vrijeme i podršku u razvoju. Da bi im 
to bilo pruženo, sredina mora biti sigurna, zabavna i stimulativna. 
Igra, kreativnost i fizičke aktivnosti moraju zauzimati značajno mje-
sto. U oblikovanju cjelokupnog rada treba polaziti od djetetovog 
uzrasta, zrelosti, potreba, interesa i iskustva. Rad u produženom 
boravku može izgledati različito, zavisno od toga koja ga djeca 
pohađaju. 

Produženi boravak igra važnu ulogu u učenju vašeg djeteta, 
budući da dijete uči u raznovrsnim kontekstima tokom cijelog 
dana. Zadatak osoblja je da sjedini brigu i učenje. Od njih se 
očekuje, na primjer, da pomognu vašem djetetu da nauči da se 
ponaša u socijalnom okruženju i postane samostalno, da poštuje 
razlike i različita mišljenja i shvati da se ponekad moraju praviti 
kompromisi.



Dopuna školi  
Između osoblja škole i osoblja produženog boravka često postoji 
bliska saradnja koja vašem djetetu omogućava da u toku cijelog 
dana razvija raznovrsna znanja i sposobnosti. Produženi boravak 
podrazumijeva, baš kao i škola, grupni pedagoški rad koji treba  
da bude zabavan i stimulativan za dijete i da uvažava djetetove 
interese i volju za učenjem. 

Produženi boravak dopunjuje školu na dva načina: 
VREMENSKI tako što prima djecu tokom onog dijela dana
kada ona nisu u školi kao i preko raspusta. On treba da bude 
organiziran tako da vama kao roditelju omogući da radite i  
studirate. 
SADRŽAJNO tako što će djeci pružiti donekle drugačija iskustva
i znanja u odnosu na ona koja ona stiču u školi. 

Sudjelovanje i uticaj djeteta 
Vaše dijete ima pravo da iznese svoje mišljenje o radu produženog 
boravka. Kroz različite načine izražavanja misli i mišljenja dijete 
može naučiti i razumjeti kako funkcionira demokratija. Dobro je 
ako se djetetu dopusti da sudjeluje u planiranju i da iskazuje svoje 
mišljenje, na primjer, na sastancima i prilikom ocjenjivanja rada. 
Ne ustručavajte se da porazgovarate sa osobljem o tome, i  
ohrabrite dijete da izrazi svoje stavove i misli. 

Vi imate mogućnost 
da utičete
Bliska saradnja između osoblja i roditelja  
je vrlo važna pretpostavka da se vaše 
dijete osjeća sigurno u produženom 
boravku. Nastavni plan kaže da se od svih 
koji rade u školi i produženom boravku 
očekuje da sarađuju sa roditeljima i 
zajedno sa njima unapređuju razvoj rada. 
Prilika za razgovor sa osobljem može biti, 
na primjer, trenutak kada ostavljate dijete 
ili dolazite po njega, ili na roditeljskim 
sastancima i tokom razgovora o razvoju 
djeteta. 

Ako imate komentare o kvalitetu rada, 
možete se obratiti i općini ili nadležnom 
upravnom odboru.

Naslovna fotografija: Kenneth Hellman/Etsa 
Grafički oblik: AB Typoform

Ako želite saznati više o tome na koji način se vrši upravljanje  
kvalitetom rada u produženom boravku, pročitajte Opće savjete  
i komentare u pogledu kvaliteta u produženom boravku, izdate  
od strane Zavoda za školstvo. Oni se mogu naći u svakom 
produženom boravku, a vlastiti primjerak možete naručiti od  
Fritzesovog korisničkog servisa ili preuzeti sa web lokacije Zavoda  
za školstvo www.skolverket.se. 


